
TRANSPORT XIZMATLARI BOZORI 
TUSHUNCHASI VA UNING IQTISODIYOTDAGI 

O‘RNI
Jo‘rayeva Shahzoda Farhod qizi

Mustaqil tadqiqotchi

Annotatsiya. Ushbu maqolada mamlakatimizda transport xizmatlari bozorini rivojlantirish imkoniyatlari mualliflar 
tomonidan tahlil qilingan. Shuningdek, maqolada transport xizmatlarining o‘ziga xos xususiyatlari, xizmat ko‘rsatish 
jarayonlarini takomillashtirish va optimallashtirish masalalari bo‘yicha takliflar ishlab chiqilgan. Respublika miqyosida 
transport sohasidagi xizmatlarning ahamiyati, zamonaviy transport-logistika xizmatlarining xususiyatlari ko‘rib chiqiladi. 
Bundan tashqari, maqolada zamonaviy transport infratuzilmasini rivojlantirish va transport-logistika xizmatlarini tashkil 
etish strategiyasini takomillashtirish yo‘llari yoritilgan.

Kalit soʻzlar: transport xizmatlari, transport turlari, transport xizmatlar bozori, transport, logistika, marshrut, transport 
vositalari, transport xizmatlarini ko‘rsatuvchi tashkilotlar, xizmatlar sohasi.
Abstract. In this article, the authors examine the potential for developing the transportation services market in our country. 
Furthermore, the article presents proposals regarding the specifics of transportation services and issues related to 
the development of service processes. The importance of services in the transportation sector of our republic and the 
characteristics of modern transportation and logistics services are analyzed. The article also outlines paths for developing 
modern transportation infrastructure and improving the strategy for organizing transportation and logistics services in the 
republic.

Key words: transportation services, modes of transportation, transportation services market, transportation, logistics, 
route, vehicles, organizations providing transportation services, service sector.
Аннотация. В данной статье авторы рассматривают возможности развития рынка транспортных услуг в нашей 
стране. Кроме того, в статье разрабатываются предложения по специфике транспортных услуг и вопросам 
развития сервисных процессов. Рассматривается значение услуг в транспортной сфере республики, особенности 
современных транспортно-логистических услуг. Намечаются пути развития современной транспортной 
инфраструктуры и совершенствования стратегии организации транспортно-логистических услуг в республике.

Ключевые слова: транспортные услуги, виды транспорта, рынок транспортных услуг, транспорт, логистика, 
маршрут, транспортные средства, организации, оказывающие транспортные услуги, сфера услуг.

K I R I S H
O‘zbekiston Respublikasining xizmatlar bozorida transport xizmatlarining o‘rni va ahamiyati tobora oshib 

borishi, transport xizmatlari bozori kon’yunkturasida turli xil transport xizmatlari, jumladan, avtomobil transporti 
o‘rnining yuqoriligi bilan izohlanadi. Transport xizmatlari bozorida iste’molchilarning o‘z ehtiyojlarini qondirishi va 
yuqori naflilikka erishishida transport xizmatlari ko‘rsatuvchi korxonalar o‘rtasidagi raqobat muhitini kengaytirish, 
xizmat turlarini diversifikatsiyalash va modernizatsiyalashni taqozo etadi.

Ta’kidlash joizki, O‘zbekistonda transport xizmatlari bozorining shakllanishida transport xizmat ko‘rsatishni 
yanada rivojlantirish Harakatlar strategiyasiga asoslangan. Bu borada O‘zbekiston Respublikasi Prezidenti Sh. 
Mirziyoyev tomonidan BMT Bosh Assambleyasining 72-sessiyasida so‘zlagan nutqida aytilganidek, “Strategiya 
– bu yangilanish jarayonlarining haqiqatiy harakatlar dasturidir”. Shunday ekan, Respublikamizda transport 
xizmatlari bozorining izchil rivojlanishini, xizmat ko‘rsatishni yangilanish jarayonlarini hisobga olgan holda, 
mamlakatimizning kelgusidagi taraqqiyotini belgilovchi Harakatlar strategiyasiz tasavvur etish qiyin. Ayniqsa, 
transport xizmatlari bozorining mintaqa darajasida, jumladan, Markaziy Osiyo davlatlari o‘rtasida rivojlanishi 
yangi imkoniyatlarni yaratadi. Bu borada Prezidentimiz Sh. Mirziyoyevning 10 noyabr 2017-yil Samarqand 
shahrida o‘tkazilgan Xalqaro konferensiyada ta’kidlaganidek:

“Davlatlarimiz aynan yaxshi qo‘shnichilik va o‘zaro manfaatli hamkorlik tamoyillari asosida transport-
kommunikatsiya masalalarida o‘z salohiyatini yanada samarali amalga oshira oladi. BMT ekspertlarining hisob-
kitoblariga ko‘ra, Markaziy Osiyo mamlakatlari o‘rtasidagi samarali kooperatsiya aloqalari 10 yil mobaynida 
mintaqaviy yalpi ichki mahsulotni kamida ikki barobar oshirish imkonini bergan bo‘lar edi.”

Shunday ekan, transport xizmatlari bozori mintaqalararo hamkorlik aloqalarini taraqqiy ettirib, yangi biznes 
muhitini rivojlantirish uchun shart-sharoitlarni vujudga keltiradi. Shu nuqtai nazardan, transport xizmatlari 

bozori nafaqat iqtisodiy jarayonlarning muhim qismi, balki aholining turmush darajasini oshirish, hududlararo 
va xalqaro iqtisodiy aloqalarni rivojlantirishda ham markaziy ahamiyatga ega bo‘lgan soha sifatida qaraladi. Bu 
esa ushbu bozorni ilmiy tadqiqot va strategik rivojlantirish obyekti sifatida o‘rganish zaruratini yanada oshiradi.

M A V Z U G A  O I D  A D A B I Y O T L A R  T A H L I L I
Transport xizmatlari sohasi infratuzilmasini samarali boshqarish, uning mazmuni va iqtisodiyotning boshqa 

sohalariga ta’sirini o‘rgangan bir qator olimlar transport sohasi infratuzilmasini boshqarish bo‘yicha turli xil 
fikrlarni bildirganlar.

B.K. Raximzoda bozor iqtisodiyoti sharoitida xizmatlar bozorini bir necha guruhlarga ajratib o‘rgangan. Ular 
quyidagilardir:

− kommunal-maishiy xizmatlar bozori;
− inson sog‘ligini saqlash va tiklash xizmatlari bozori;
− madaniy-ma’rifiy xizmatlar bozori;
− boshqarish, tartibga solish va ayirboshlash xizmatlari bozori.
J.B. Say xizmatlar almashinuvi nafaqat odamlar o‘rtasida, balki odamlar va tashqi dunyo o‘rtasida ham 

sodir bo‘lishiga ishonib, “xizmat” tushunchasiga kengaytirilgan talqin berdi. Fransuz iqtisodchisi K.F. Bastiat 
xizmatlarni – bu faoliyat almashinuvi yoki shaxslardan birini ma’lum bir harakat yo‘nalishidan ozod qilish 
jarayonida kimdir tomonidan qilingan sa’y-harakatlar deb ta’riflagan.

“Xizmatlar” tushunchasining iqtisodiy mazmuni marketing konsepsiyasi doirasida yaxshi rivojlangan. 
Shunday qilib, amerikalik tadqiqotchi F. Kotler xizmatlarni bir tomon boshqasiga taklif qilishi mumkin bo‘lgan 
har qanday faoliyat yoki imtiyozlar deb atagan. Ular nomoddiyligi, saqlashning mumkin emasligi va xizmat 
ko‘rsatuvchi shaxsdan chetlatishning mumkin emasligi bilan tavsiflanadi. Ushbu yondashuvning afzalligi 
xizmatlarning asosiy xususiyatlarini aniqlashda namoyon bo‘ladi: ularning nomoddiyligi, to‘xtatilmasligi, ishlab 
chiqarishning uzluksizligi va xizmatlar iste’moli.

D.Kouellning fikricha, xizmatlar o‘ziga xos mahsulot turidir. Biroq, shubhasiz, bu ta’rifni butun xizmat 
ko‘rsatish sohasiga qo‘llash mumkin emas, chunki, masalan, aholiga bepul ko‘rsatiladigan ijtimoiy xizmatlarni, 
qoida tariqasida, egalik qilish iqtisodiy ayirboshlashni o‘z ichiga olgan mahsulot deb hisoblash mumkin emas. 
Boshqa mualliflar ham xuddi shunday yo‘l tutadilar. Masalan, R. Maleri xizmatlarni marketing maqsadlarida 
ishlab chiqarilgan nomoddiy aktivlar deb ataydi.

Xizmatlarning kengroq talqini K.Grönroos tomonidan taqdim etilgan bo‘lib, u ularni zarur hollarda xaridor 
va xizmat ko‘rsatuvchi xodimlar, jismoniy resurslar, shuningdek, xizmat ko‘rsatuvchi sifatida korxona tizimlari 
o‘rtasida sodir bo‘ladigan bir qancha nomoddiy harakatlardan iborat jarayon deb ataydi. Bu jarayonning maqsadi 
xaridorning muammolarini hal qilishdir.

Boshqa bir xorijiy klassik G. Assel xizmatlarni iste’molchilar tomonidan sotib olinadigan va mulk bilan bog‘liq 
bo‘lgan nomoddiy tovarlar deb ataydi. K. Lavlok xizmatlar - bu xizmatni oluvchiga yoki xizmatni oluvchiga 
qaratilgan moddiy va nomoddiy harakatlar natijasida ma’lum bir vaqtda va ma’lum bir joyda iste’molchilarga 
qiymat yaratiladigan va ma’lum imtiyozlar taqdim etiladigan iqtisodiy faoliyat turi deb hisoblaydi.

E.G. Reshetnikova xizmatlarni “muayyan mehnat faoliyati bilan bog‘liq iqtisodiy munosabatlar shakli, bu 
jarayonda ma’lum foydalanish qiymati yaratiladi” deb ataydi. Boshqa tadqiqotchilarning fikriga ko‘ra, xizmat 
– bu “... natijasi sezilarli sifat o‘zgarishlarisiz uni olish obyekti yoki predmetidan ajralmas bo‘lgan harakatlar, 
bajarish va harakatlar majmui” deb hisoblaydi.

Y.N. Polikarpova o‘z ilmiy tadqiqotlarida transport xizmatlari sanoatining o‘ziga xos xususiyatlari, 
axborotni yig‘ish va qayta ishlash metodologiyasi hamda muammolarini ochib bergan. Bundan tashqari, ushbu 
tadqiqotlarda marketing jarayonlarini boshqarish, ehtiyojlarni shakllantirish va ularni bashorat qilish masalalari 
ham yoritilgan.

M.N. Irisbekov o‘z tadqiqotlarida marketing tamoyillari asosida transport xizmatlari bozorini optimallashtirish 
masalalariga e’tibor qaratgan va transport xizmatlariga quyidagicha ta’rif beradi:

“Xizmat ko‘rsatish sohasining an’anaviy tarkibiy qismlaridan biri – ‘transport xizmatlari’ iqtisodiy kategoriya 
bo‘lib, u o‘z tarkibiga barcha turdagi yuk va yo‘lovchilar tashuvini hamda bu jarayonga muvofiq keluvchi yoki 
yordam beruvchi operatsiyalarni qamrab oladi.”

M.B. Ivanova o‘z izlanishlarida transport xizmatlari bozorini baholashning ekspert va statistik usullarini 
tahlil qilib, bozor hajmini prognozlash va o‘lchash usullarini ishlab chiqqan.

Transport xizmatlari (tovar va yo‘lovchilar harakati) bozorda mahsulot sifatida paydo bo‘ladi, agar ular 
(xizmatlar) sotib olish va sotish obyekti bo‘lsa. Umumiy ma’noda xizmat iste’molchiga foyda keltiradigan 
harakatdir. Shu o‘rinda Amerikalik marketing bo‘yicha mutaxassis F.Kotlerning ta’rifiga ko‘ra, xizmat bir tomon 
boshqasiga taklif qilishi mumkin bo‘lgan har qanday hodisadir.

T A D Q I Q O T  M E T O D O L O G I YA S I
Xorijiy va mahalliy iqtisodchi olimlarning mavzuga doir yondashuv va qarashlarini tadqiq etish hamda 

ularga nisbatan mualliflik munosabatini bildirish asosida mazkur maqola shakllantirilgan. Transportda xizmat 
ko‘rsatish sohasidagi ulkan salohiyat uni barqaror iqtisodiy o‘sishning ishonchli manbaiga aylantirishga va 
iqtisodiy o‘sishning tashqi iqtisodiy kon’yunkturaga bog‘liqligini kamaytirishga qodirdir.

T A H L I L L A R  V A  A S O S I Y  N A T I J A L A R
Transport har qanday ijtimoiy tuzumning zarur vositasi sifatida ishlab chiqaruvchi kuchlarning o‘zgarishi bilan 

transport vositalari ham o‘zgaradi va rivojlanadi. Transport vositalarining o‘sishi umumiy rivojlanish sur’atidan 
orqada qolsa, jamiyat rivojiga to‘siq bo‘ladi, bu esa transport vositalari taraqqiyoti sur’atlarini jadallashtirish 
zaruratini vujudga keltiradi.

Xizmatlar bozorini rivojlantirishda va uning muhim jihatlarini o‘rganishda turli usullardan, jumladan, an’anaviy 
tahlil usulidan foydalaniladi va zaruriy qiyosiy taqqoslash amalga oshiriladi. Shunday ekan, Samarqand viloyati 
transport xizmatlari bozorining bugungi kundagi ustunlik va afzalliklari, zaif jihatlari, imkoniyatlari hamda unga 
nisbatan tahdidlarni qiyosiy taqqoslash uchun SWOT tahlili usulidan foydalanildi. Istiqbolda respublikamizning 
barcha hududlarida, xususan, Samarqand viloyatida tegishli chora-tadbirlarni ishlab chiqish va amalga 
oshirishda transport xizmatlari bozorining mintaqaviy dasturlarini yaratish muhim ilmiy va amaliy ahamiyatga 
ega.

Xizmat ko‘rsatish sohasi rivojlangan va rivojlanayotgan mamlakatlarda bandlik, daromad va 
innovatsiyalarning asosiy manbai hisoblanadi. Shu sababli, xizmatlar sohasi ko‘plab rivojlangan davlatlarning 
milliy iqtisodiyotining asosiy tarmoqlaridan biri bo‘lib kelmoqda. Mamlakatlar yalpi ichki mahsulotida xizmatlar 
sohasining ulushi yil sayin oshib bormoqda (1-jadval).

Quyida tadqiqotimizda Samarqand viloyati transport xizmatlari bozorining SWOT tahlili natijalari keltiriladi.

1-jadval. Samarqand viloyati transport xizmatlari bozorini rivojlantirishning SWOT tahlili

KUCHLI TOMONLAR ZAIF TOMONLAR

- Transport xizmatlarini rivojlantirish bo‘yicha me’yoriy-
xuquqiy asoslarning yaratilganligi va moliya-kredit 
imtiyozlarining mavjudligi;
- Respublikada transport xizmatlarining mijozga o‘z 
vaqtida ko‘rsatilishi uchun barcha qulayliklarning 
yaratilganligi;
- O‘zbekistonda transport xizmatlari ko‘rsatishning 
modernizatsiyalashuvi va diversifikatsiyalashuvi asosidagi 
Harakatlar Strategiyasining shakllantirilganligi;
- Transport xizmati ko‘rsatish bozorida turli 
raqobatchilarning mavjudligi va ularning 
raqobatbardoshligini oshirish uchun qulay 
imkoniyatlarning yaratilganligi;
- Transport xizmati ko‘rsatish bozorida korxonalarning o‘z 
xizmat ko‘rsatish talabi va taklifiga ega bo‘lishi.

- Transport xizmati ko‘rsatuvchi korxonalar sonining talab 
darajasida emasligi;
- Transport xizmatlarini ko‘rsatuvchi subyektlarning 
ekologiya talablariga yetarli darajada javob bermasligi va 
zararsizlantiruvchi uskunalarning yetishmasligi;
- Transport xizmatlari ko‘rsatuvchi korxonalar tomonidan 
ko‘rsatiladigan xizmatlar narxlarining mijozlar ehtiyojini 
qondirmasligi va o‘zgaruvchanligi;
- Transport xizmati ko‘rsatuvchi korxonalarning doimiy 
tarzda transport vositalarini yangilab turish majburiyatini 
yetarli darajada bajara olmasligi;
- Transport xizmatlarini ko‘rsatishda xavfsizlik talablarining 
yetarli darajada qondirilmasligi hamda sug‘urtalashning 
zarurligi;

IMKONIYATLAR TAHDIDLAR
- Hukumat tomonidan transport xizmatlarini amalga 
oshirishning qonuniy asoslari mavjudligi va ularga 
ustuvorlik berilganligi;
- Transport xizmat ko‘rsatuvchi texnikalarning yangilanish 
darjasining yuqoriligi;
- Transport sohasini rivojlantirish bo‘yicha davlat 
dasturlarining hamda strategiyasining ishlab chiqilganligi;
- Transport xizmatlari ko‘rsatuvchi korxonalarga imtiyozli 
soliq va bank kreditlari asosida moliyalashtirishning yuqori
imkoniyatlarini yaratilganligi;

- Transport xizmati ko‘rsatish narxlarining o‘zgarishidagi 
nomutanosibliklar;
- Transport xizmatlari bozorida sifatsiz xizmatdan 
ko‘riladigan zarar xavfining yuqoriligi;
- Tashqi omillar ta’sirida transport xizmatlarini o‘z vaqtida 
bajarishning kafolatlanmaganligi;
- Transport xizmatlari ko‘rsatish sohasidagi qonunchilikdagi 
o‘zgarishlardan keladigan xavflarning mavjudligi;
- Transport xizmati ko‘rsatishda yo‘l-transport xavflarining 
yuqoriligi.

Xizmat ko‘rsatish sohasini, ayniqsa ushbu tarmoqning zamonaviy segmentlarini mutanosib rivojlantirish, 
mamlakatda raqobatbardosh va rivojlangan sanoat tarmog‘iga ega bo‘lgan taqdirda ham milliy iqtisodiyotning 
barqaror rivojlanishiga erishishning zaruriy omili hisoblanadi.

Tadqiqotchilar jahon iqtisodiyoti tarkibida xizmat ko‘rsatish sohasining o‘sib borayotgan ahamiyatini belgilab 
bergan quyidagi omillarni aniqladilar:

− davlat siyosati va davlat tomonidan tartibga solish;
− tadbirkorlik sohasidagi tendentsiyalar;
− axborot texnologiyalarini rivojlantirish;
− baynalmilallashtirish va boshqa omillar.
Zamonaviy iqtisodiyotda xizmat ko‘rsatish sohasining ortib borayotgan ahamiyati unga ilmiy va amaliy 

qiziqishning ortishiga olib keldi. Bu esa xizmat ko‘rsatish sohasini boshqarishga bag‘ishlangan turli darajadagi 
tadqiqotlar va ko‘plab nashrlarning paydo bo‘lishida o‘z aksini topdi. Xizmat ko‘rsatish sohasi va uning tarkibiy 
qismlarining mazmunini batafsilroq tushunish “xizmat” asosiy atamasini tushuntirish orqali mumkin.

Xizmat ko‘rsatish sohasining asosiy ta’riflarini tahlil qilish va aniqlashtirishda tadqiqotchilar tomonidan 
qo‘llaniladigan yondashuvlar ular oldida turgan vazifalar bilan belgilandi. Shu sababli tadqiqot davomida 
iqtisodiy, huquqiy, funksional, vaziyatli va boshqa yondashuvlar tanlandi.

O‘zbek iqtisodiy atamalar lug‘atiga ko‘ra, “xizmat” – o‘ziga xos tovardir. Moddiy shakldagi tovarlardan farqli 
o‘laroq, xizmatlarni jamg‘arib borish va zaruriyat bilan sotish mumkin emas. Shu bilan birga, xizmatlar jahon 
iqtisodiy rivojlanishiga sezilarli darajada ta’sir ko‘rsatadi. Xizmatlarning ko‘p turlari kontraktlar asosida oldi-
sotdi qilinadi. Bu ayniqsa murakkab mashina-texnika mahsulotlari va kompleks korxonalar tomonidan ko‘proq 
qo‘llaniladi.

Shunday qilib, “xizmatlar” tushunchasining mazmunini tahlil qilish, tanlangan tadqiqot yo‘nalishidagi asosiy 
tushunchalardan biri sifatida ularning mohiyatini tavsiflovchi quyidagi xususiyatlarni ajratib ko‘rsatishga imkon 
beradi:

− Xizmatlar nomoddiy xususiyatga ega. Biroq, xizmatning nomoddiyligiga qaramay, uni taqdim etish bilan 
bog‘liq harakatlar sezilarli elementlarga ega bo‘lish zarurati bilan bog‘liq. Shu tushunchaga ko‘ra, xizmatlarning 
aksariyati moddiy va nomoddiy komponentlarning birikmasidan iborat.

− Xizmatlar real vaqt rejimida taqdim etilgunga qadar mavjud bo‘lib qolmaydi.
− Xizmatlar individuallashtirishning yuqori darajasi va ko‘pincha ta’minlashning tabaqalashtirilgan sifati 

bilan ajralib turadi.
− Xizmatlarni ishlab chiqarish va iste’mol qilish bir-biridan ajralmasdir.
− Xizmat ko‘rsatuvchi ham, iste’molchi ham uning egasi emas va bo‘lishi mumkin emas.
Turli xil xizmatlar to‘plami xizmat ko‘rsatish sohasini va ushbu xizmatlar ko‘rsatiladigan iqtisodiy faoliyat 

turlarini tashkil qiladi. Ilmiy va amaliy sohalarda “xizmat ko‘rsatish sohasi” tushunchasining yetarlicha keng 
qo‘llanilishiga qaramay, adabiyotlarni tahlil qilish uni talqin qilishda hech qanday noaniqlik yo‘q degan xulosaga 
kelishga imkon beradi.

Tadqiqotchilar xizmat ko‘rsatish sohasi mazmunini tushunishda ikki yondashuvni aniqlaydilar. 
Yondashuvlardan biriga ko‘ra, xizmat ko‘rsatish sohalari subyekt munosabatlari va aloqalarining maxsus 
mexanizmlariga ega bo‘lgan iqtisodiyotning bir qismi sifatida yoki aholining shaxsiy ehtiyojlari va ishlab chiqarish 
ehtiyojlarini qondirishga qaratilgan iqtisodiy faoliyatning keng doirasi sifatida taqdim etiladi.

Xizmat ko‘rsatish sohasining mazmuni, birinchi navbatda, aholiga xizmatlar ko‘rsatish zaruriyatiga 
asoslangan yondashuvga bog‘liq. Masalan, ushbu yondashuvga xos talqinlardan biri xizmat ko‘rsatish 
sohasini ijtimoiy ishlab chiqarish tizimidagi funktsional maqsadi keng guruhlarga xizmat ko‘rsatish va ma’naviy 
manfaatlar bilan ta’minlashdan iborat bo‘lgan tarmoqlar, kichik tarmoqlar va iqtisodiy faoliyat turlari majmui 
sifatida belgilaydi.

Xizmat ko‘rsatish sohasining mohiyati va mazmunini tushunish uning iqtisodiy faoliyatning ayrim turlarida 
turlicha namoyon bo‘lishi – ya’ni tasniflash orqali ham mumkin. Xizmat ko‘rsatish sohalari xalqaro va milliy 
darajada boshqaruv jarayonida qo‘llanilishi mumkin bo‘lgan turli xil iqtisodiy faoliyat turlarini qamrab oladi.

Masalan, Jahon Savdo Tashkiloti (JST) tomonidan berilgan xizmat ko‘rsatish sohasining eng mashhur 
tasniflaridan biriga ko‘ra, quyidagi tarmoqlarga birlashtirilgan 183 dan ortiq turli xizmatlar kiradi:

− biznes xizmatlari (shu jumladan professional xizmatlar);
− aloqa xizmatlari (shu jumladan pochta, telekommunikatsiya va audiovizual xizmatlar);
− qurilish va tegishli muhandislik xizmatlari;
− distributerlik xizmatlari (shu jumladan ulgurji va chakana savdo xizmatlari);
− ta’lim sohasidagi xizmatlar;
− atrof-muhitni muhofaza qilish xizmatlari;
− moliyaviy xizmatlar (sug‘urta, bank xizmatlari va qimmatli qog‘ozlar bozori xizmatlari);
− sog‘liqni saqlash va ijtimoiy ta’minot sohasidagi xizmatlar;
− turizm va sayohat bilan bog‘liq xizmatlar;
− dam olish, madaniy va sport tadbirlarini tashkil etish xizmatlari (audiovizual xizmatlardan tashqari);
− transport xizmatlari;

− ro‘yxatga kiritilmagan boshqa xizmatlar (masalan, maishiy xizmatlar).
Jahon Savdo Tashkiloti hujjatlari bilan tasdiqlangan tasnifdan tashqari, xalqaro amaliyotda Iqtisodiy 

Hamkorlik va Taraqqiyot Tashkiloti (OECD) tomonidan taklif etilgan xizmatlar tasnifi, iqtisodiy faoliyatning 
xalqaro standart sanoat tasnifi va boshqa tasniflar ham qo‘llaniladi.

Shunday qilib, ushbu tadqiqotda xizmat ko‘rsatish sohasi xalqaro va milliy iqtisodiyotning nomoddiy 
mahsulotlar ishlab chiqarishga asoslangan va uni ta’minlashdan ajralmas bo‘lgan turli xil iqtisodiy faoliyat 
sohasini qamrab oladigan soha sifatida tushuniladi.

Har yili turli turdagi xizmatlar soni kengayib bormoqda, mustaqil va u yoki bu turdagi iqtisodiy faoliyatning 
bir qismi sifatida yangi xizmatlar paydo bo‘ladi. Har qanday iqtisodiyotning asosiy segmentlaridan biri transport 
xizmatlari sektoridir.

“Transport” tushunchasi lotincha transporto so‘zidan kelib chiqqan bo‘lib, “men olib ketaman, o‘tkazaman, 
ko‘chiraman” degan ma’noni anglatadi. Ushbu ta’rifning etimologik ma’nosi ko‘p jihatdan transport sohasining 
o‘ziga xosligi va maqsadini ko‘rsatadi – har qanday moddalar, obyektlar va tirik narsalarning makondagi 
harakati. Transportni quyidagicha ta’riflash mumkin:

− ishlab chiqaruvchi kuchlarni hududiy tashkil etishda asosiy o‘rinni egallagan murakkab tarmoqlararo 
tizim;

− aloqa yo‘llari, transport vositalari va ularning normal ishlashini ta’minlaydigan boshqa tuzilmalar va 
qurilmalar majmui;

− davlat infratuzilmasini qo‘llab-quvvatlashning eng muhim elementlaridan biri;
− odamlar, tovarlar, signallar va ma’lumotlarni bir joydan ikkinchi joyga ko‘chirish vositalari va usullari 

majmui;
− bozor infratuzilmasining eng muhim tarkibiy qismi;
− mahsulot ishlab chiqarish va iste’mol qilish o‘rtasidagi hududiy bo‘shliqlarni to‘ldirish usuli;
− xo‘jalik faoliyati, uning doirasida aholi ehtiyojlarini qondirish tizimi kuchaytiruvchi;
− iqtisodiyot samaradorligini oshirish usuli va katalizatori.
Ta’kidlash joizki, bugungi kunda transport sohasining tarmoqqa mansubligi bo‘yicha konsensus mavjud 

emas. Ba’zi mualliflar uni xizmat ko‘rsatish sohasiga bog‘laydilar, boshqalari esa uni sanoat ishlab chiqarishi, 
qishloq xo‘jaligi va xizmat ko‘rsatish sohasiga teng keladigan iqtisodiy faoliyatning alohida turi sifatida ko‘rib 
chiqishni taklif qiladilar.

Transportni iqtisodiy faoliyatning ma’lum bir turiga tasniflashda asosiy “to‘siq” shundaki, u bir tomondan 
bozor infratuzilmasi elementi bo‘lib, tovarlarning “jismoniy” almashinuvini amalga oshiradi va aholiga xizmatlar 
ko‘rsatadi, boshqa tomondan esa transport sektori bozor munosabatlarining elementi sifatida har qanday 
moddalar, obyektlar va tirik obyektlarni ko‘chirish orqali o‘z xizmatlarini sotadi.

Zamonaviy sharoitda bozorni tahlil qilish katta ahamiyatga ega. Ushbu tadqiqotlar bozor kon’yunkturasining 
rivojlanishini oldindan ko‘rish, birinchi navbatda talab hajmini aniqlash va bozorga ta’sir choralarini ishlab chiqish 
hamda ishlab chiqarish va marketing faoliyatidan maksimal samarani olish uchun zarurdir.

X U L O S A  V A  T A K L I F L A R
Tadqiqot natijalari shuni ko‘rsatadiki, transport xizmatlari bozori O‘zbekiston iqtisodiyotining barqaror 

rivojlanishida muhim o‘rin tutadi. Ushbu soha ishlab chiqarish va iste’mol o‘rtasidagi uzviy bog‘liqlikni ta’minlab, 
ichki va tashqi iqtisodiy aloqalarni mustahkamlovchi omil sifatida xizmat qiladi. Transport xizmatlari sohasining 
rivojlanishi iqtisodiy o‘sish, bandlik darajasining oshishi hamda mintaqalararo integratsiyani kuchaytiradi.

Tahlillar asosida quyidagi takliflar ishlab chiqildi:
- tranzit yuk tashish hajmini oshirish;
- eksport-import yuk tashuvlari hajmini oshirish;
- mahalliy yuk tashuvlari xajmini oshirish;
- yuqori tezlikda harakatlanuvchi elektropoyezdlarning yangi yo‘nalishlarini ochish;
- temir yo‘l vokzallarda qo‘shimcha savdo va xizmat ko‘rsatish nuqtalarini tashkil etish. Ikkinchidan, 

avtomobil transportida yo‘lovchi va yuk tashish xizmatlarini rivojlantirish yo‘nalishida
- hududlarda jamoat transportini takomillashtirish maqsadida, yangi muntazam avtobus yo‘nalishlarini 

tashkil etish hamda tadbirkorlar tomonidan taksi faoliyatini amalga oshirish uchun shart-sharoitlarni sodda- 
lashtirish orqali yillik yo‘lovchi tashish hajmini oshirish;

- yuk avtotransport vositalari parkini yangilash, mahalliy yuk tashuvchilar uchun qulay raqobat muhitini 
yaratish hamda xalqaro yuk tashuvchi transport vositalari parkini yangilash;

Transport xizmatlari bozorining izchil rivojlanishi mamlakatning logistika tizimini takomillashtiradi, 
iqtisodiyotning barcha tarmoqlarida samaradorlikni oshiradi va O‘zbekistonning xalqaro transport bozoridagi 
raqobatbardoshligini mustahkamlaydi.

